
ХОНА ЎСИМЛИГИ ПЕЛАРГОНИЯ (PELARGONIUM) НИ ЎСТИРИШ ВА КЎПАЙТИРИШ
Хона гулллари инсонларни қадимдан ўзига жалб қилиб келган. Табиат мўъжизаси бўлган гулларнинг турлари жуда кўп. Шулардан бири ўзининг чиройли барглари, ранг-баранг гуллари ва хушбўй ҳиди билан ажралиб турувчи пеларгониядир. Пеларгония (Pelargonium) – ёронгулдошлар (Geraniceae) оиласи вакили. Оиланинг ер юзида 11 туркумга мансуб 650 га яқин тури мавжуд. Ўзбекистонда 4 туркумга мансуб 20 тури ўсади. 
Бу ўсимликнинг ёввойи турлари чўл, адир ва тоғ зоналарида учрайди. Бу оилага мансуб бир йиллик, кўп йиллик ўт ва чала бутасимон ўсимликларни учратиш мумкин. Пеларгония эфир мойли ярим бута ҳисобланади. Бу ўсимликнинг асл ватани – Жанубий Африка. Ҳар қандай ўсимликни ўстирмоқчи бўлган инсон аввало ўша ўсимликнинг ватани қаерлигини билиш лозим.
Ўсимликлар ҳақидаги бундай маълумотлар, билимлар асосида уларнинг парваришини тўғри йўлга қўйиш мумкин. Пеларгония – ёруғсевар ўсимлик, лекин тўғри тушган қуёш нурлари ўсимлик учун зарарли. Бундай шароитда ўсимлик барглари ўзининг яшил рангини йўқотади. Шу билан биргаликда совуққа анчайин чидамли ўсимлик. Пеларгония барги буйраксимон шаклда, панжасимон томирланган, қисман тўлқинсимон тузилган. Барглари пояда кетма-кет жойлашган. Ёш пояларининг ранги яшил, кўп йиллик пояларининг ранги қисман яшил-қўнғир. Пояси ва барглари ташқи томондан майда, майин тукчалар билан қопланган. Оч қизил, ҳаворанг, оқ, тўқ қизил ва пушти ранглардаги гуллари соябонсимон тўпгулда жойлашган. Гуллари тўғри, икки жинсли. Пеларгониянинг барги ва гулидан хушбўй эфир мойи олинади. Халқ табобатида дори сифатида ишлатилади.
Пеларгонияни кўпайтиришда асосан қаламчаларидан фойдаланилади. Бунинг учун пеларгония қаламчалари барг тугуни остидан қия қилиб кесиб олинади. Қаламчалар барг бўйини ҳисобга олмаганда 10-12 см узунликда бўлади. Қаламчанинг пастки томонидаги барглари эҳтиёткорлик билан ўткир пичоқ ёрдамида олиб ташланади. Қаламчада 3 та ёки 4 та барг қолдирилади.
Қаламчаларнинг сув буғлатишини камайтириш учун баргларнинг устки қисмларини қирқиб ташлаш ҳам мумкин. Қаламчалар она ўсимликнинг устки ўсувчи қисмларидан тайёрланади. Устки ўсувчи қисмидан тайёрланган қаламчалар бошқа қисмларидан тайёрланган қаламчаларга нисбатан янги барг ва илдиз чиқариши анча осон ва эртароқ бўлади. Устки ўсувчи қисмидан ривожланган ўсимликнинг ташқи тузилиши, яъни кўриниши ҳам жуда чиройли бўлади. Пеларгонияни экиш учун алоҳида тувак ёки бошқа идишлардан фойдаланган маъқул. Қаламчаларни баландлиги 8-10 см, диаметри 20-25 см келадиган плёнкадан тайёрланган таги очиқ идиш (стакан) ларга ўтқазилади. Қаламчалар кўчириладиган тупроқ ўта қуруқ ёки ўта нам бўлмаслиги керак. Энг асосийси тупроқда ўсимлик учун зарур бўлган барча элементлар бўлиши лозим. Қаламчаларни экиш учун гумусга бой боғ тупроғидан фойдаланиш мумкин. Тупроқ билан тўлдирилган стаканлар махсус қутичаларга жойлаштирилади ва ёмғирлатиб суғорилади. Шундан кейин аввалдан тайёрланган қаламчаларни махсус пичоқ ёрдамида экилади.
Қаламчанинг пастки 2-3 см қисми тупроқ ичига киритилади. Қаламчалар атрофи лой тупроқ билан яхшилаб бекитилади. Барча қаламчалар стаканларга ўтказилгандан кейин яна устидан ёмғирлатиб суғорилади. Қаламчалар экилган стаканлар жойланган идиш боғдаги дарахтлар тагига шамолдан пана жойга қўйилади. Қаламчалар намлигига қараб ҳар куни ёки кунига икки мартадан суғориб турилади. Пеларгония қаламчалари очиқ шароитда, яъни ташқарида +22-25°C ҳароратда 15-20 кун ичида илдиз чиқаради. Бундан ташқари қаламчаларни тувакларга ўтқазиб, шиша банка билан ёпиб ҳам ўстириш мумкин. Қаламчалар нам ҳавога муҳтожлиги туфайли кунига 2-3 марта банкалар олиниб, қаламчаларга сув сепилади. Кейин банкалар тозаланиб, қаламчалар усти қайтадан ёпилади. Қаламчалар ўса бошлагач шиша банкалар олиб ташланади. Кўпчилик хона ўсимликлари сингари пеларгония ҳам 2-3 ҳафта ичида илдизлайди. 
Пеларгония қаламчаларини хонада ўстириш учун оптимал (нормал) ҳарорат +20-22°C ни ташкил этади. Ортиқча иссиқлик ўсимликнинг муддатидан илгари ривожланишига олиб келади. Шунинг учун гултуваклар дераза ойнасига яқинроқ қўйилади. Совуқ кунлари тувак билан ойна орасига картон, фанера жойлаштирилса, илдизларни касалланишдан сақлайди. Ортиқча суғориш тувакда тупроқнинг зичлашиб, илдизларнинг касалланишига олиб келади. Суғориш учун хона ҳароратидан 5-7°C юқори бўлган қор, ёмғир ва ариқ сувларидан фойдаланилади. Гулни суғориш учун водопровод сувидан фойдаланилган тақдирда, аввал усти очиқ идишга солиниб, 2-3 кун давомида тиндирилади. Бундан ташқари қайнатиб совутилган сувдан ҳам фойдаланиш мумкин. Бу ўсимликнинг ўсишини анчайин яхшилайди. 
Хона гулларининг ишқибозлари пеларгониянинг ҳар хил рангдаги гулларини бир идишга экиб, ўзлари хохлаганларича декорация яратишлари мумкин. Бундан ташқари пеларгонияни бошқа гуллар, масалан плектрантус, традесканция кабилар билан битта идишга экиб ўстириш мумкин. Бунинг учун идиш ўртасига аввал пеларгония, четларига эса юқоридаги гуллар тартиб билан экилади. Буни фитодизайннинг бир кўриниши дейиш мумкин. Хона гулларини экиш ва кўпайтириш орқали инсонлар ер юзидаги биологик хилма-хилликни сақлашда ўз ҳиссасини қўшиши мумкин. Ер юзидаги биологик хилма-хилликни сақлашда эса ҳар биримиз маъсулмиз.

